
Pisortat allaffeqarfiini siunertaasutut oqaatsit ataasiinnaat atorneqalernissaannut suut 

aporfiusinnaasut pillugit apeqquteqaat aallaavigalugu oqallinnissamik siunnersuut.  

(Inatsisartunut ilaasortaq Vivian Motzfeldt, Siumut) 

 

Pisortat allaaffeqarfiini oqaasit ataasiinnaat atorneqalersinnaassut aporfiusut pillugit apeqqut 

soqutinartupilussuuvoq, kisianni apeqqut taannarpiaq eqqortuuva? 

 

Uani oqallinnissamut siunnersuut naatsorsuutigineqarpoq allaffissornermi marluinnik oqaaseqarluni 

iingerlatsinerup qimattariaqarnera tamatta isumaqatigiissutigigipput. Kisianni ilumut taamaannerpa? 

 

Uanga isumaqataanngilanga. Allaffeqarfiup siullerpaamik suliassani naammasisussaavai, 

eqqortumik sukkasuumik aamma sapinngisamik akikinnerpaamik. Tamatuma peqataanik 

innuttaasunik kiffartuussinerup isumagisussaavaa kikkut tamarmik allaffimmut 

saaffiginnissinnaanissaat nammineq oqaaserisat atorlugit. Tamanna 

naammassineqarsinnaanngissorinarpoq allaffeqarfimmi kalaallisuinnaq oqaluffiusumi. Inernerera 

ajorneroriaannaavoq isummat suliniarnermi tunngavisat pissutigiinnarlugit allaffeqarfimmi 

kalaallisuinnaq oqaluttoqassasoq kissaatigineqarpat.  

 

Innuttaasunik kiffartuussineq pitsaanerpaaq angussavarput ulloq taanna kalaallit kalaallisut 

oqaasillit pisariaqartinneqartunik ilinniagallit naammattut pigilerutsigit. Tamannalu sukkanerpaamik 

anguneqassaaq ilinniarneq aqqutigalugu. Periuseq akikinnerpaaq tassaassaaq amerlanerpaanik 

ilinniartitsinissaq danskit ilinniartitseriaasiat atorlugu. Tamatuma tupinnanngitsumik 

kingunerissavaa allaffissorneq pitsaanerusoq kikkunnik tamanik kalaallisut kiffartuussisinnaasoq, 

amerlanerit atorsinnaasumik atuarfimmi danskisu ilinniartalersuuppata. 

 

Alla ajornartorsiut qaangerniarlugu periusaasinnaasoq tassaavoq kikkut tamarmik kalaallisut 

ilinniartalernissaat. Ullumikkut pissutsit taamaakkallartillugit tamanna pisinnaanngilaq. Tamannalu 



assigiinngitsunik pissuteqarpoq. Oqaatsit pillugit oqallinnerit ingerlanneqartartut 

pisariinnerusassagaluarput tamavitta ullumikkut pissusiviusut aallaavigalugit oqallittartuugutta.  

 

Ullumikkut ilinniartitsissutit pigineqartut tunngavigalugit ukiut sisamat missaannik kalaallisut 

ilinniartitsineq sivisussuseqarpoq, piffissangaatsiarsuaq nammineq atoraanni ilinniartitsissutissallu 

tamarmik pigineqartuuppata. Nunamut maannga nuuttut maannga nuuttarput suliffittaarnertik 

pissutigalugu aamma taamaattumik piffissarujussuaq allamut atorsinnaanngilaat suliassatik aamma 

isumagissagunikkit. Aamma maannga nuuttartut agguaqatigiisillugu maaniittarput ukiut sisamat 

ataallugit.  Tassa imaappoq atorsinnaasumik kalaallisut ilinniarnissartik angunerisinnaanngilaat.  

 

Paasinartumik kalaallisut ilikkariartuaartoqarsinnaanngilaq. Oqaatsit amerlanerpaat 

ilinniarneqarsinnaapput oqaatsinik ataasiakkaaraluni nipaatsumik eqqissilluni 

amerlisikkiartuaarneqarsinnaasunik naggataatigut nalunarnerusunngorlugit 

oqaaseqatigiinngortitsisinnaalerluni. Kalaallisut taamaaliortoqarsinnaanngilaq. Oqaaseq nutaaq 

ilikkagaq imaaliinnarlugu allamut atorneqarsinnaanngilaq. Pissutigalugu oqaatsini allani oqaatsit 

immikkut atorneqarsinnaasut ataasiakkaat pineqartarmata kalaallisulli oqaaseq oqaatsimut 

katitigassamut taamaallaat ilaasarluni allanngortarlunilu avatangiisit apeqqutaallutik. Tassa 

imaappoq oqaatsit sananeqaataat ilikkaqqaartariaqarpoq oqalussinnaalissagaanni. Aamma imaappoq 

oqaaseqatigiiaat arlallit ilikkarneqarsinnaapput alanngaarsinnaanngorlugit tassanngaanniilli 

atorsinnaasumik ulluinnarsiutinngortinnissaat amerlanerpaat ilikkarsinnaaneq ajorpaat.  

 

Ajornerpaartaalli tassaavoq kalaallisut ilinniartitsinerup annersaa atorsinnaanngimmat. 

Misissorneqartuuppat kalaallisut ilinniarsimasut qassit atorsinnaasumik 

oqalussinnaanngorsimanersut taava takuneqarsinnaalissagaluarpoq ilinniartitsineq atorsinnaanersoq 

atorsinnaannginnersorluunniit. Kisianni nalunngisakka naapertorlugit 

misissuisoqarnikuunngisaannarpoq.  Kalaallisut pikkorissarnerit ingerlanneri akisuupilussuupput 

aamma pikkorissartorpassuit akissarsiakkaajupput sulinermi nalaani pikkorissartartut. Uanga 

nammineq paasisinnaanngisaannarpara sooq aningaasarpassuit atorusunneqartarnersut taamma 

killeqartigisumik sunniutilimmut, paarlattuanik aningaasat atorneqartartut ilaannannguiluunniit 

atorlugit ilisimatusartoqartariaqaraluarpoq paasiniarlugu periutsit suut atorsinnaanersut.  

 

Uanga nammineq kalaallisut ilinniarnissannut minnerpaamik tallimariarlunga 

tunniutiinnarnikuuvunga.  Paasisinnaalluarpakka tunniutiinnartartut eqqarsarlutik matumani 

inuunerminni tamanna angumerinaviarnagu. Uangali iluatsitsinikuuvunga ilinniarnissannut periuseq 

uannut tulluuttoq nassaarisinnaanikuugakku. Maannalu eqqarsarpunga ilikkarnissama tungaanut 



ingerlaannarniarlunga. Tamannali uanga nammineq aalajangernerivara, kiserluinnarma. Peqataanik 

isumaqarluinnarpunga inuiaqatigiiusugut marluinnik oqaasillit, tassanilu oqaatsinik 

assigiinngitsunik atuisut tamarmik imminnut ataqqeqatigiittariaqarput.  

 

Tassaapput uunga pineqartumut atatillugu oqaaseriumasakka kingulliit.  

 


